
Макалада көчмөн элдин тарыхын изилдөөдө тарыхый 

булак катары санжыранын орду жана ролу маселеси кара-

лат. Кыргызстандын улуттук эгемендикке ээ болуусу кыр-

гыздардын көп кылымдык тарыхын кайрадан карап чыгуу-

га түрткү болду, натыйжада өнүгүүнүн динамикасы марк-

сизм-ленинизм концепциясынын «өзгөрүлбөс» «түбөлүк” 

деп эсептелген жоболорунан арылып, элибиздин басып өт-

көн жолундагы тарыхый чындыкты калыбына келтирүү, 

улут тарыхын мурдагыдай үзүп-кыскартпай, бурмалабай 

толук изилдеп,  аны андан ары өнүктүрүү мезгилдин зарыл-

дыгы экендигин шарттады. Совет доорунда тарых идео-

логиянын куралына айланган. Саясат тарыхтан жогору 

коюлуп, саясий кызыкчылыктарга багындырылган. Натый-

жада аз сандагы улуттар Ата Мекен тарыхын терең изил-

дөө мүмкүнчүлүгүнөн  ажыраган. Ошондой тыюу салынган 

темалардын бири көчмөн элдердин тарыхый тамырын ча-

гылдырган санжыра темасы болуп  саналат.  Автор мака-

лада көчмөндөрдүн, анын ичинде кыргыз элинин тарыхын-

дагы тарыхтын «ак барактарынан” болгон оозеки санжы-

ранын ролун аныктап, кыргыз элинин фундаменталдык 

тарыхын  жазууда, илимий айлампага киргизип, оозеки та-

рыхый булак катары колдонуу зарыл экендигин тастык-

тоого аракеттенген.  

Негизги сөздөр: көчмөндөр, санжыра, марксисттик 

идеология, Сайфидин Аксикенти, «Джами ат-таварих», 

Энесай, гэгун, бурут, Алымбек датка. 

В данной статье рассматривается проблема роли и 

места «Санжыры», как исторического источника в изуче-

нии истории кочевых народов. Обретение Кыргызстаном 

национального суверенитета послужило мощным стиму-

лом к переосмыслению многовековой истории кыргызов, 

появились новые возможности написания не урезанной и 

искаженной, а полной и правдивой истории кыргызского 

народа. Динамика развития периода независимости отвела 

нас от принципов концепции марксизма-ленинизма как 

«неизменной» и «вечной», обусловив формирование истори-

ческой правды в пройденном нашим народом пути, избавив 

от прежних сокращений и извращений национальной исто-

рии, полноценного исследования, обозначив время ее даль-

нейшего развития. В советскую эпоху история преврати-

лась в орудие идеологии. Политика ставилась выше исто-

рии, подчинив ее политическим интересам. В результате, 

малочисленные народы были лишены возможности широ-

кого освещения Отечественнной истории. Одной из таких 

запрещенных тем считалась тема «санжыры” как освеще-

ние исторических корней кочевых народов. Автор статьи, 

определив значимость «санжыры” в истории кочевых на-

родов, и в том числе кыргызского народа как «белое пятно» 

страницы истории, приходит к выводу о том, что при на-

писании фундаментальной истории кыргызского народа в 

научном обороте «санжыра» должна использоваться как 

устный исторический источник. 

Ключевые слова: кочевники, санжыра, марксистская 

идеология, Сайфидин Аксикенти, “Джами ат-таварих», 

Энесай, гэгун, бурут, Алымбек датка. 

The dynamics of development since independence chan-

ged the position of the concept of Marxism-Leninism as «immu-

table», «eternal», it's urged to restore the historical truth, study 

and develop the history of the nation not allowing for distortion 

and changes, as it was in the past. In Soviet times, history turned 

into an ideological weapon, where politics was more important 

than history, as a result, people with a small population lost the 

opportunity to study national history. One of the topics that was 

banned at that time is Sanjira, where the history of nomad peop-

le is narrated. The author of the article, defining the significance 

of sanjıra in the history of nomad people, namely sanjıra "From 

the bright pages of history» in the history of the Kyrgyz people, 

wanted to show that it should be used as one source among 

scientific disciplines in drawing up the history of the Kyrgyz 

people. 

Key words: nomad people, sanjira, Marxism idiology, 

Sayfidin Aksikenti, «Jami at-Tavarikh», Enesai, gegun, burut, 

Alymbek datka. 

Кыргыздар Борбордук Азиядагы эң байыркы эл-

дердин катарына кире тургандыгын жазган  академик 

В.В. Бартольддун [1] пикирине таянсак, кыргыз эли-

нин тарыхынын башталышы өткөн доорлордун бел-

гисиз кучагында жатат. Тилекке каршы тарыхка мо-

ноцентристтик көз карашта кароо, Советтер Союзу-

нун курамына кирген аз сандуу улуттардын тарыхына 

жеткилең маани бербөө, аны атайылап бурмалоонун 

кесепетинен кыргыз элинин тарыхы соңку жүз жыл-

дыктарга гана сыйдырып изилденген. Натыйжада 

элибиздин көөнө  тарыхы, санжырасы изилдөө объек-

тисинен сыртта калган.  

Айрыкча көчмөн элдин оозеки тарыхын чагыл-

дырган санжыраны билүүгө катуу тыюу салынган. 

Анткени санжыра уруучулуктун калдыктарын жан-

дандырат. Ал улуттук аң-сезимдин ойгонушуна, улут-

тук ар-намыстын күчөшүнө алып келет, ал интерна-

ционализмге каршы күч болуп саналат, - деген идео-

логия үстөмдүк кылган.   

Жергиликтүү  элдин  өкүлдөрүнөн  санжыраны 

кагаз бетине түшүргөн Сайфидин Аксикентинин XVI 

кылымда жазылган кол жазмасы “Маджму ат-Тава-

рихти” (Тарых жыйнагы) атаса болот [2].  Анда  20-23 

атанын тизмеси берилген. Ал эми 1913-1914-жж. 

О.Сыдыков [3] тарабынан кыргыздардын генеалогия-

лык санжырасы Уфада басылып чыккан. 

Орус окумуштуулары В.В. Радлов [4], Г.С. За-

гряжский [5], Н.А.Аристов [6], Ч.Ч.Валиханов [7] ж.б. 

XIX кылымда эле кыргыз санжырасына кызыгып,  ка-

газ бетине түшүрүшкөн.  

Белгилүү окумуштуу, профессор С.Аттокуров  

санжыра - уруктун, элдин келип чыгышын, басып өт-

көн жолун, алардын белгилүү өкүлдөрүнүн урук, уруу 

башчыларынын ысымдарынын тизмеси, кыскача 

өмүр баяны аркылуу ооз эки тарыхты түзөт турган-

дыгын белгилеген [8].        

Б.з.ч. 1-миңинчи жылдыкта Евразиянын кең  та-

лааларында жашаган. көчмөн уруулар Кара деңиздин 

жээктеринен Борбордук Азияга чейинки аралыкта 

чексиз мейкиндикке жайгашып,  алардын турмуш -  

тиричилиги, жашоо мыйзамы отурукташкан элдерден 

таптакыр айырмаланып турган. Кийинчерээк  Европа 

менен Азияда күчтүү мамлекеттер пайда болсо да 

көчмөндөр турмушун, каада-салтын, нарк – насилин 

өзгөрүүсүз сакташкан. 

 Көчмөн турмушта жашаган кыргыз эли да 

дүйнөлүк тарыхый агымдын арасында эң бир татаал 

тарыхый доорлорду басып өтүп, кээде биригип, кээде 

чачылып, өзгөчөлөнгөн талаа маданиятынын байыр-

кы салттарынын терең тамырлары менен бекем чыр-

малышып, күрдөөлдүү эл журтка айланып, «кыргыз» 

деген этнонимди эчендеген кылымдар бою сактап 

келди.  

Адамзат тарыхынын майданында байыртадан 

миңдеген элдер жашаса, канчалар өздөрүнүн ысымда-

рын даңктоого  үлгүрбөй жер бетинен жок болуп ке-

тишкен. Көчмөн элдер менен отурукташып жашаган 

элдердин менталитетиндеги  айырмачылык көчмөн-

дөр эркиндикти сүйгөн, согушчул, материалдык бай-

лыктан руханий байлыкты жогору коёрун тарыхый 

изилдөөлөрдө белгилешет. Ага мисал, арабдардын та-

рыхчысы Абдурахим ибн Хал: «Көчмөндөр абдан 

ийкемдүү, аба-ырайынын ысык-суугуна чыдамдуу,  

ач-ток болгон кезде сабырдуу келишет. Согуш учу-

рунда кайраттуу жана чечкиндүү болушат. Алар ке-

ректүү нерсени гана алып жүрүшөт, ошондуктан ара-

сында теңсиздик жок. Бир уруктун, же бир уруунун  

адамдары болгондуктан, өздөрүнүн уруусунун 

салтына, мыйза- мына кыңк этпей баш ийишет» [9], - 

деп мүнөздөмө бериптир. 

Тарыхка таптык өңүттөн карап, “адамзаттын 

баары беш коомдук экономикалык формацияны ба-

сып өтүшөт, коомдук өнүгүү таптык күрөш төрдүн 

натыйжасында гана алдыга жылат” деп, совет доорун-

да таңууланган концепция кыргыздардын тарыхый 

тагдырына таптакыр дал келбей тургандыгын, араб 

тарыхчысы  жазып калтырган маалымат айгинелейт  

        Өткөн доорлордо кыргыздардын турмушунда 

тынч жашаган күндөрүнө караганда, колуна жоо-жа-

рагын көтөрүп, согушкан жылдар арбын болгон. 

Алардын согуштарынын даректери, жоокерчилик жа-

шоосу жөнүндө санжырадан, уламыштардан, оозеки  

чыгармалардан, эпостордон, таштагы руна сымал 

жазуулардан  билебиз. Ошондуктан оозеки маалымат-

санжыранын көчмөн элдердин, анын ичинде кыргыз 

элинин тарыхындагы орду жана ролу жогору болгон.  

Көчмөндүк катаал турмуш кыргыздарды көптү 

көргөн, даанышман дыгы жана калыстыгы менен ай-

ырмаланган, эл арасында  кадыр-барктуу  аксакалдар-

ды башчылыкка шайлап, алардын айланасында баш 

кошуп, биримдик болууга мажбурлаган жана аксакал-

дар институтун пайда кылган.  

Жортуулчулук замандарды баштап кечирген 

кыргыз эли кээде жеңишке жетсе, кээде жеңилүүгө 

учурап, миңдеген эр-азаматтардан ондогон адамдар 

калган учурлар болгон. Оозеки  баяндамаларда «душ-

ман капыстан кол салып кирген учурда асылуу казан, 

тигилген үй, жайытта мал калып, кыргыздар туш та-

рапты көздөй тозуп чачылган учурларда аксакалдар 

элге кайрылып: жаштар 7 атасын, улуулар 21 атасын 

унутпасын» деп насаат айтып таркаган, - деп айтылат.  

Ошондой учурларда боштондукту сүйгөн эл жазуу-

сун, чийүүсүн жоготкон.  

Ушундай шартта тирүү калгандардын милдети 

ата-тегин унутпоо, өткөндү төкпөй-чачпай сактоо, 

аны урпактарга калтыруу зарыл дешкен. Мына ошен-

тип, уруу, урук, эл жөнүндөгү уламыш сөздөр санжы-

рага айланган. Ар бир жети жашка чыккан эркек бала 

жети атанын ысымын билүүгө тийиш болгон. Улуу-

лар тарабынан насаат катары айтылып, бара – бара   

адат-салтка айланып, жазылбаган мыйзам болуп кал-

ган. Натыйжада куйма кулак адамдардан уламыш ай-

туучулар, санжырачылар пайда болгон. 

Ошентип санжыранын пайда болуу тарыхы 

байыркы доорлор менен байланышкан. Санжыра – эл, 

уруу, урук тууралуу ооздон-оозго, атадан-балага, 

улуу муундан, кийинки муунга оозеки айтылып кел-

ген баян. Ал байыркы  замандардагы  ата-бабалардын 

тарыхый тагдырына күбө болгон – тарых. Санжыра  

көчмөн  элдер  арасында өзгөчө, жазуусу жок элдерде  

узак убакытка чейин  сакталып  келген.   

Кыргыздардын байыркы тарыхы уруулардын 

жыйындысы катары эске алынат. Уруу, эл, улут – 

адамзат коомунун өнүгүшүнүн тигил же бул баскы-

чындагы адамдардын жалпылыгынын түрдүү тары-

хый формалары.  

Кыргыз журтунун байыркы тарыхын таанып 

билүүдө элибиздин өткөн доорлоруна байланыштуу 

ар кандай маалыматты байыркы жазма мурастардын 

түп нускасынан окуп билүүнүн да мааниси зор. 

Анткени бардык көчмөн элдер сыяктуу кыргыз эли да 

байыркы тарыхын кагаз бетине түшүрбөгөн, архив 

сактабаган эл. Ошондуктан элибиздин байыркы көө-

нө тарыхына тиешелүү жазма маалыматтарды изде-

генде жазуу-чийүү эрте өнүгүп калыптанган алыскы-

жакынкы коңшу элдердин архивине үңүлүп, алардын 

эски жазмаларын барактоого жана аларды элибиздин 

эсинде сакталган оозеки маалыматтары менен салыш-

тырууга туура келет. 

Ошондой жазма мураска бай элдин бири Кытай 

эли болуп саналат. Алар менен элибиздин негизин 

кураган байыркы гунн, сак, усун, түрк сыяктуу уруу-

лар менен эзелтеден аралаш жашап, бирде табышып, 

бирде чабышып, жашоо-тиричиликти жанаша өткө-

рүп келген коңшу эл. Кытайдын эски жазмаларында 

элибиздин байыркы тарыхына тиешеси бар даректер-

дин көп болгону да ушул себептен. Кытайдагы кыр-

гыз окумуштуусу Макелек Өмүрбайдын маалыматы-

на караганда [10] “кыргыз” деген аталыш кытай  жаз-

ма булактарында 15 вариантта учурайт. Мисалы : “ге-

кун”, “жекун”, “гэгун”, “гянгун”, “цигу”, “кегу”, 

“шыйжас”, “кыркыс”, “жылжысы”, “бурут” ж.б. Ми-

салы, кытай булактарында  “Ош – буруттардын эзелки 

жери” [11], - деп жазылган маалымат бар. Ар доордо 

ар кандай аталганына карабастан, алардын бардыгы 

“кыргыз” деген бир маанини билдире тургандыгын 

учурда Кытайда жашаган кыргыз аалымдары анык-

ташкан. 

Кыргыз  санжыраларында  Кара хан, Огуз хан, 

Түрк Ата кыргыз элинин түпкү бабалары катары ай-

тылат. Кыргыздардын эзелтеден келаткан доорлорго 

таандык тарыхый мекени катары чыгышында Энесай, 

Селенга, Орхон, Тыва, Хакасия, Саян-Алтай, Теңир-

Тоо кыркалар системасы, (Ала-Тоо жана Кара тоо - 

Кыргызстан аймагындагы бөлүгү, Улуу-Тоо – Каш-

кардагы кыргыздар аймагы), батышында Түштүк Та-

жикстан – Памир, Бадахшан, Кожент, Фергананын ай-

рым өрөөндөрү, Анжиян, Жызак тоолору көрсөтүлөт. 

Ал тургай  Манжурияда, Монголияда, Афганистан, 

Башкортстан, Крым жарым аралы сыяктуу мейкин-

дикте байыркы түрк тилинде сүйлөгөн кыргыздардын 

бабалары көчмөн элдер – батышы Дунай, Балкан өл-

көлөрүнө чейинки аймакта чабышып, чачылып, кан-

часы батыштагы жергиликтүү элдерге аралашып си-

ңип кеткен. 

Кыргыздарды этнос катары экиге бөлүүгө болот, 

байыркы кыргыздар жана азыркы кыргыздар. Байыр-

кы кыргыздарга V-X кылымдарда өзүнүн мамлекетин 

түзгөн 40 уруунун конфедерациясынан турган Борбо-

дук Азияны мекендегендер кирет. Бул түрк, тунгус, 

монгол элементтерин ичине катып, саясий бирим-

дикке “кыргыз” ысымын берген. Бул этностун өзүнүн 

аймагы, тили, жазуусу болгон. Кара кытайлардын, 

монголдордун геноциддик саясатынын натыйжасын-

да ал этнос бытырап башка этносторго аралашып кет-

кен. Кыргыз этносунун кайрадан пайда болушу Алтай 

менен Тянь-Шандын аралыгында жашаган элдер ме-

нен тыгыз байланышкан. Ага кырылуудан, ассимиля-

циядан аман калган кээ бир кыргыз урууларынын 

өкүлдөрү катышкан, - деп жазган окумуштуу С.Атто-

куров [12 ].  

Кыргыз урууларынын жана айрым уруктарынын 

келип чыгышын О. Каратаев терең изилдеп, ишеним-

дүү аргументтер менен бир топ маалыматтарды  жаз-

ган. Ошонун ичинде - адигине уруулук бирикмесин-

деги ири уруунун бири баргылар жөнүндө айтылат. 

Санжыра боюнча Баргы Адигиненин улуу баласы 

экендиги маалым. Оң канатка кирген баргылар кыр-

гыз этносунун пайдубалын түптөгөн байыркы уруу-

лардан болот. Баргу – азыркы Монголияда топоними-

калык аталыш катары да белгилүү. Учурда Бурятияда 

Баргузин аттуу аймактык – административдик бирдик 

бар экендигин  маалымдайт окумуштуу [ 13 ]. Адиги-

ненин баргысына айтылуу Алымбек датка, анын ата-

сы Асан бий, анын атасы Ажы бий, анын атасы 

Шамырза жана андан кийинки атасы Тилеке бий экен-

дигин  санжырадан билебиз. Алар өз доорунун кө-

рүнүктүү инсандары болгондугу жөнүндө тарыхый 

булактарда да жазылып калган. 

Баргыларга тиешелүү маалымат Рашид-ад-Дин-

дин «Джами ат - таварих» деп аталган эмгегинде да  

айтылат, анда “Кыргыз жана Кем- Кемжиут бири-би-

рине жакын турган аймактар, бул жерлер бир мамле-

кеттин курамына кирет. Кем-Кемжиуттун бир тарабы 

наймандар, андан ары Баргужин-токум деген жерде 

кори, баргу, тумат, байаут уруулары жашашат, бул ай-

макта шаарлар жана кыштактар көп, көчмөндөр өтө 

көп санда. Ар бир падышанын аты башка болсо да, ти-

тулу – инал... Башкы аймактын аталышы - Еди-Орун, 

падышасын Урус - инал дешет», - деп белгилеген [14]. 

 Баргулар түрк (кыргыз) тилинде сүйлөгөнүн та-

рыхый булактагы адам аттары, алардын титулдары 

айгинелеп турат. Энесайдын чыгыш тарабындагы 

жерлер монголдордо XII-XIII кылымдарда. «Баргу-

жин токум» деген ат менен белгилүү болгон. Баргу, 

төөлөс, туматтар падышаларын «инал» деп аташары, 

алардын тегинин кыргыз экендигин дагы бир ирет 

тастыктайт, - деп улантат андан ары окумуштуу 

О.Каратаев, - баргутаар (т-монгол тилинде көптүк 

маанини аныктаган сөз жасоочу мүчө) Баргалжан 

(Баргужин) – монгол тилинде «түнт токойлуу», «өз-

дөштүрүлө элек токойлуу аймак», токум – монг. Тө-

хүм «төркүн», «уруулаштар», «туугандар» дегенди 

аныктайт. Учурда Бурятияда Баргузин аттуу аймак-

тык-административдик бирдик бар экендиги маалым 

[15]. 

Ар бир улуттун өсүп-өнүгүп, көктөй турган кыр-

тышы бар, кыргыздар үчүн  тили, санжырасы байыр-

кы улут экендигибизди тастыктаган күбөлүк. Узак 

жана татаал жолду басып өткөн оозеки санжыра эли-

биздин тарыхын, руханий дүйнө-таанымын, каада-

салтын, турмуш тиричилигин камтыган, муундан – 

муунга, атадан – балага өткөрүп келген баалуу мурас. 

Ошондуктан байыркы деп бааланган элибиздин 

санжырасын илимий айлампада тарыхый булак 

катары пайдалануу мезгил талабы. 

